
Riżoluzzjoni tal-Parlament Ewropew dwar il-Ftehim ta' Sħubija u Kooperazzjoni bejn l-
UE u l-Iraq
(2012/2850(RSP))

Il-Parlament Ewropew,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi, mill-2005, ir-Repubblika tal-Iraq organizzat tliet elezzjonijiet multipartitiċi, adottat 
kostituzzjoni permezz ta' referendum u ħolqot il-bażi għal Stat federali u impenjat ruħha 
b'determinazzjoni fi proċess ta’ bini ta’ istituzzjonijiet demokratiċi, rikostruzzjoni u 
normalizzazzjoni,

B. billi fil-21 ta' Diċembru 2010 il-forzi politiċi kollha tal-Iraq laqħu ftehim dwar il-
formazzjoni ta’ gvern ta' unità nazzjonali f’konformità mar-rieda taċ-ċittadini Iraqin 
espressa fl-elezzjonijiet tas-7 ta' Marzu 2010,

C. billi l-elezzjonijiet lokali huma previsti għall-2013 u billi l-elezzjonijiet Parlamentari 
huma previsti għall-2014;

D. billi fl-2003 fl-Iraq kienu jgħixu 800 000 ċittadin Iraqi Nisrani (Kaldej, Sirijaċi u 
minoranzi Nsara oħrajn) u li dawn jikkostitwixxu popolazzjoni nattiva antika li llum 
tinsab esposta ħafna għall-persekuzzjonijiet u għall-eżilju; billi mijiet ta' eluf ta' Nsara 
ħarbu l-vjolenzi li huma għadhom isofru billi ħallew pajjiżhom jew billi ġew spostati 
ġewwa l-fruntieri tiegħu,

E. billi l-kriżi fis-Sirja ħolqot flussi sostanzjali ġodda ta’ refuġjati u persuni li qed jirritornaw 
lejn l-Iraq, li issa huma ffaċċjati b’inċertezza gravi personali u ekonomika u jinsabu 
f’kundizzjoni ta’ vulnerabbiltà estrema fl-Iraq, 

F. billi huwa importanti li jiġu garantiti lid-Delegazzjoni tal-UE f’Bagdad il-fondi neċessarji 
sabiex din tkun kompletament operattiva u tkun f’pożizzjoni li twettaq rwol sinifikanti 
sabiex tgħin lill-awtoritajiet Iraqin fil-proċess tar-rikostruzzjoni, l-istabbilizzazzjoni u n-
normalizzazzjoni,

G. billi l-Iraq irrnexxielu jerġa’ jġib il-produttività taż-żejt tiegħu għal kważi l-kapaċità 
kollha, iżda l-Istat Iraqi għandu diffikultajiet fil-provvediment tas-servizzi bażiċi, inklużi 
elettriku regolari fis-sajf, ilma nadif u kura tas-saħħa diċenti; billi l-isfruttament tar-riżorsi 
taż-żejt fl-Iraq, l-assistenza teknika, l-istat tad-dritt u l-implimentazzjoni sħiħa tal-
istandards internazzjonali għall-kuntratti u l-akkwist pubbliku se jkunu essenzjali sabiex 
jiġi promoss proċess ta’ inklużjoni soċjali u ta’ protezzjoni soċjali; billi l-ġlieda kontra l-
korruzzjoni għandha tibqa’ objettiv ewlieni tal-awtoritajiet Iraqin

1. Jilqa' favorevolment il-konklużjoni tan-negozjati dwar il-ftehim ta' sħubija u ta' 
kooperazzjoni bejn l-UE u r-Repubblika tal-Iraq, li tistabbilixxi l-ewwel relazzjonijiet 
kuntrattwali bejn iż-żewġ partijiet; jilqa’ l-istabbiliment, permezz tal-Ftehim ta’ Sħubija u 
Kooperazzjoni, ta’ Kunsill ta’ Kooperazzjoni, Kumitat ta’ Kooperazzjoni u Kumitat 
Parlamentari ta’ Kooperazzjoni u jistenna li dawn l-entitajiet jipprovdu impetus ġdid 

għall-involviment politiku tal-Unjoni fl-Iraq fl-ogħla livell, fil-forma ta’ kuntatti regolari 
mal-awtoritajiet Iraqin fl-ogħla livelli;

2. Jilqa’ l-kwalsola fil-Ftehim ta’ Sħubija u Kooperazzjoni dwar il-kooperazzjoni bejn l-UE 
u l-Iraq li tirrigwarda l-adeżjoni tal-Iraq għall-Istatut ta' Ruma tal-Qorti Kriminali 
Internazzjonali (QKI); jenfasizza l-importanza ta’ appoġġ massimu mill-UE għall-
adeżjoni tal-Iraq għall-QKI u għall-implimentazzjoni tal-istandards u l-istrumenti 
internazzjonali relatati mad-drittijiet tal-bniedem; jilqa’, f’dan ir-rigward, il-klawsola fil-
Ftehim ta’ Sħubija u Kooperazzjoni dwar il-kooperazzjoni fil-promozzjoni u l-protezzjoni 
effikaċi tad-drittijiet tal-bniedem fl-Iraq bit-twissija li jekk l-Iraq jonqos milli jipproteġi, 
jippromwovi u jirrispetta d-drittijiet tal-bniedem dan in-nuqqas se jaffettwa b’mod 
negattiv il-programmi ta’ kooperazzjoni u ta’ żvilupp ekonomiku; jenfasizza li l-
impożizzjoni ta’ kundizzjonijiet aktar stretti fuq il-bażi tal-prinċipju “aktar għal aktar” 
kienet tippermetti enfasi akbar fuq l-importanza ta' progress sostanzjali fil-qasam tad-
drittijiet tal-bniedem fl-Iraq;

3. Jenfasizza li d-djalogu politiku bejn l-UE u l-awtoritajiet Iraqin għandu jikkonċentra l-
aktar fuq kwistjonijiet relatati mar-rispett tad-drittijiet tal-bniedem u tal-libertajiet 
fundamentali kemm pubbliki kif ukoll individwali u fuq it-tisħiħ tal-istituzzjonijiet 
demokratiċi, l-istat tad-dritt u l-governanza tajba;

4. Jenfasizza l-importanza li jinħolqu kundizzjonijiet għal djalogu tekniku u kooperazzjoni 
msaħħa mal-Iraq, u appoġġ kontinwu għall-amministrazzjoni tiegħu, sabiex jkunu jistgħu 
jiġu introdotti u implimentati bis-sħiħ standards internazzjonali adegwati għall-kuntratti u 
l-akkwist pubbliku u sabiex jiġu promossi l-opportunitajiet ta’ investiment;

5. Jilqa’ l-ftuħ ta’ Delegazzjoni tal-UE lejn l-Iraq f’Bagdad u l-ħatra ta’ kap ta’ Delegazzjoni 
tal-UE; ifakkar, madankollu, fil-bżonn li jiġu garantiti r-riżorsi umani u materjali 
neċessarji, proporzjonalment mal-ambizzjoni ddikjarata tal-UE li tassumi rwol sinifikanti 
fit-tranżizzjoni tal-Iraq għad-demokrazija, ħalli d-Delegazzjoni tkun kompetament 
operattiva; jenfasizza li huwa essenzjali li l-Kap ta’ Delegazzjoni jkun f’kundizzjoni li 
jivvjaġġa f’sikurezza assoluta fiż-żoni kollha tal-pajjiz biex jimmonitorja l-
implimentazzjoni tal-programmi ffinanzjati mill-Unjoni Ewropea;

6. Jilqa' favorevolment il-ftehim politiku milħuq mill-mexxejja Iraqin fuq l-istabbiliment ta' 
gvern ta' unità nazzjonali li jirrappreżenta sew id-diversità politika, reliġjuża u etnika tas-
soċjetà Iraqina u jirrifletti r-rieda espressa fl-elezzjoni ġenerali tas-7 ta' Marzu 2010 
jappella għall-implimetazzjoni sħiħa, mingħajr dewmien, ta’ tali ftehim u jitlob lill-forzi 
politiċi fl-Iraq jibqgħu impenjati, fi spirtu ta’ unità ta’ intenzjoni, fil-konfront tal-proċess 
ta’ ħolqien ta’ istituzzjonijiet demokratiċi b’saħħithom u sostenibbli u jiżguraw il-
kundizzjonijiet għal elezzjonijiet ħielsa u ġusti, kemm fil-livell lokali kif ukoll fil-livell 
internazzjonali, li huma essenzjali għall-proċess tat-tranżizzjoni demokratika; 

7. Jilqa' favorevolment il-progress magħmul mill-forzi ta' sigurtà Iraqin, fit-tnaqqis tal-
vjolenza u tat-theddid għas-sigurtà sal-livell l-aktar baxx mill-2003; jibqa’ mħasseb ħafna, 
madankollu, dwar l-atti kontinwi ta' vjolenza fil-konfront ta' popolazzjoni ċivili, gruppi 
vulnerabbli u komunitajiet reliġjużi, fosthom il-minoranzi Nsara; jistieden lill-awtoritajiet 
Iraqin ikomplu jinvestu l-isforzi tagħhom fit-titjib tas-sigurtà u l-ordni pubblika u fil-
ġlieda kontra t-terroriżmu u l-vjolenza settarja fil-pajjiż kollu; huwa tal-fehma li għandha 
tingħata prijorità wkoll lill-istabbiliment ta’ qafas ġuridiku ġdid li jiddefinixxi biċ-ċar ir-

responsabilitajiet u l-mandat tal-forzi ta' sigurtà; iqis li l-Kunsill tar-Rappreżentanti 
għandu jiżvolġi r-rwol xeiraq tiegħu fit-tfassil ta' leġiżlazzjoni ġdida u fl-eżerċitar tal-
kontroll demokratiku; jitlob lill-awtoritajiet Iraqin iżidu l-isforzi tagħhom biex jipproteġu 
l-minoranzi Nsara u minoranzi vulnerabbli oħra, jiggarantixxu lil kull ċittadin Iraqi d-dritt 
li jipprattika l-fidi tiegħu fil-libertà u s-sikurezza kollha, jieħdu miżuri aktar determinati 
sabiex jiġġieldu l-vjolenza interetnika u jagħmlu minn kollox sabiex iressqu lill-ħatja 
quddiem il-ġustizzja, f’konformità mal-istat ta’ dritt u l-istandards internazzjonali; 
jemmen li l-Ftehim ta’ Sħubija u Kooperazzjoni jipprovdi l-opportunità li jiġu promossi 
aktar il-programmi ta’ rikonċiljazzjoni u d-djalogu interreliġjuż sabiex jinħoloq sens ta’ 
koeżjoni u sħubija fis-soċjetà Iraqina;

8. Jiġbed l-attenzjoni għall-bżonn urġenti li jiġu riżolti l-problemi umanitarji li qed jiffaċċja 
l-poplu Iraqi; jenfasizza l-bżonn li jiġi żgurat li tittieħed azzjoni koordinata bejn l-
awtoritajiet Iraqin u l-organizzazzjonijiet ta’ għajnuna internazzjonali li qed jaħdmu fil-
post bil-għan li jgħinu l-gruppi vulnerabbli, inklużi r-refuġjati u l-persuni spostati u l-
flussi sostanzjali ta’ refuġjati u persuni li qed jirritornaw mis-Sirja;

9. Jilqa’ l-impenn kontinwu tal-awtoritajiet Iraqin biex jiżguraw kundizzjonijiet ta’ għajxien 
adegwati lir-residenti tal-Kamp Ashraf u l-Kamp Hurriya; jitlob lill-Istati Membri jagħmlu 
dak kollu possibbli sabiex jiffaċilitaw ir-risistemazzjoni u r-ripatrijazzjoni tar-residenti tal-
Kamp Hurriya, sabiex il-kwistjoni tal-preżenza tagħhom fit-territorju Iraqi tkun tista’ tiġi 
finalment riżolta;

10. Jitlob li tingħata attenzjoni partikolari lill-parteċipazzjoni tal-mara fil-proċess ta' 
rikostruzzjoni wara kunflitt u fil-ħajja politika u ekonomika fl-ogħla livelli; iħeġġeġ lill-
awtoritajiet Iraqin jieħdu l-miżuri meħtieġa għall-iżvilupp ta' soċjetà ċivili inklussiva li 
tista’ tkun involuta bis-sħiħ fil-proċess politiku u jippromwovu settur tal-midja 
indipendenti, pluralista u professjonali;

11. Jesprimi tħassib kbir fuq il-ħafna każijiet ta’ suwiċidji jew qtil “għall-unur” marbuta maż-
żwiġijiet sforzati; jenfasizza l-importanza li jiġi introdott korp ta’ liġijiet adegwat u 
effikaċi li jipproteġi d-drittijiet tan-nisa u l-integrità fiżika, kulturali u soċjali tagħhom, u li 
jiġi promoss l-aċċess sħiħ għall-integrazzjoni soċjoekonomika fis-soċjetà;

12. Jagħti istruzzjonijiet lill-President tiegħu biex jgħaddi din ir-riżoluzzjoni lill-President tal-Kunsill 
Ewropew, lill-President tal-Kummissjoni, lill-Viċi President tal-Kummissjoni/Rappreżentant 
Għoli tal-Unjoni għall-Affarijiet Barranin u l-Politika ta' Sigurtà, lill-Presidenti tal-parlamenti tal-
Istati Membri, lill-Gvern kif ukoll lill-Kunsill tar-Rappreżentanti tar-Repubblika tal-Iraq.


